
Ed. 352. Frumvarp til laga [147. mál]
um vistheimili fyrir drykkjusjúka menn.

Frá heilbrigðis- og félagsmálanefnd.

1. gr.
Ráðherra skal skipa sérstakan lækni, sem hefur sérþekkingu á drykkjusýki

og meðferð drykkjusjúkra manna, til þess að hafa með höndum yfirumsjón með
gæzlu drykkjusjúkra manna þeim til umönnunar og lækningar. Hann skal rækja
starfið sem aðalstarf og tekur laun samkvæmt III. flokki launalaga. Hann skal
einnig vera áfengisráðunautur ríkisstjórnarinnar án sérstakra launa.

2. gr.
Ríkisstjórnin lætur setja á stofn nú þegar vistheimili fyrir drykkjusjúka menn.

Staður fyrir vistheimilið skal valinn með sérstöku tilliti til þess, að hann sé vel
til þess fallinn, að þar sé rekin fjölbreytt framleiðsla, svo að hverjum vistmanni
gefist kostur á að starfa þar eftir því, sem heilsa hans og hæfileikar leyfa.

Kostnaður við stofnunina greiðist af því fé, sem fyrir hendi er eða síðar verður
greitt samkvæmt 15. gr. laga nr. 55 1949, um meðferð ölvaðra manna og drykkju-
sjúkra.

3. gr.
Lög þessi öðlast þegar gildi.

Greinargerð.
Með lögum nr. 55 1949 var ákveðið, að á árunum 1950-1956 skyldi greiða í

sérstakan sjóð 750 þús. kr. á ári af ágóða Afengisverzlunar ríkisins og verja fé
þessu meðal annars til þess að koma upp og starfrækja vistheimili fyrir drykkju-
sjúka menn, sem álitið væri, að unnt væri að lækna á skömmum tíma. Í sömu lög-
um var ákveðið, að ríkissjóður skyldi greiða til sveitarfélaga, sem koma vildu
upp hælum fyrir drykkjusjúka menn, sem vitað var að þyrftu lengri hælisvist,
hliðstæð framlög og ríkissjóður greiðir til sjúkrahúsa í landinu. Þótt liðin séu nú
2 ár frá því að lög þessi tóku gildi, hefur það eitt þokazt áfram í þessum málum,
að safnað hefur verið því fé, sem tilskilið er í lögunum, og mun nú vera í þeim
sjóði um 1.5 millj. króna. Með því að brýna nauðsyn ber til þess, að hafizt sé nú
þegar handa um að koma á stofn vistheimili fyrir þá drykkjumenn, sem vegna
drykkjusýki eiga ekkert athvarf eða hvað eftir annað lenda í höndum lögreglunnar,
og þar sem það enn fremur er vitað, að frumskilyrði fyrir því, að verulegur árangur
náist í þessum málum, er að skipaður verði þegar sérstakur áfengisvarnalæknir til
þess að hafa yfirumsjón með þessum málum og forustu í að koma stofnuninni
upp, er frumvarp þetta borið fram og þess vænzt, að alþingismenn ljái því óskipt
lið sitt, svo að það megi verða að lögum á yfirstandandi þingi.


